
Natya Shastra Chapter 16

నాట్యశాస్త్రమ్  అధ్యాయః ౧౬

॥ శ్రీరస్తు  ॥
భరతమునిప్రణీతం  నాట్యశాస్త్రమ్

అథ షోడశోఽధ్యాయః
విభూషణం చాక్షరసంహతిశ్చ శోభాభిమానౌ గుణకీర్తనం చ ।
ప్రోత్సాహనోదాహరణే  నిరుక్తం గుణానువాదోఽతిశయశ్చ హేతుః ॥ ౧॥
సారూప్యమిథ్యాధ్యవసాయసిద్ధి

పదోచ్చయాక్రన్దమనోరథాశ్చ   ।
ఆఖ్యానయాఞ్చాప్రతిషేధపృచ్ఛా

దృష్టాన్తనిర్భాసనసంశయాశ్చ   ॥ ౨॥
ఆశీః ప్రియోక్తిః  కపటః క్షమా చ

ప్రాప్తిశ్చ   పశ్చాత్తపనం తథైవ  ।
అర్థానువృత్తిర్హ్యుపపత్తియుక్తీ 

కార్యోఽనునీతిః పరిదేవనం చ ॥ ౩॥
షట్త్రింశదేతాని  హి లక్షణాని

ప్రోక్తాని  వై భూషణసంమితాని ।
కావ్యేషు భావార్థగతాని  తజ్జ్ఞైః

సమ్యగ్ ప్రయోజ్యాని  యథారసం తు ॥ ౪॥
అలఙ్కారైర్గుణైశ్చైవ     బహుభిః సమలఙ్కృతమ్ ।
భూషణైరివ  విన్యస్తైస్తద్   భూషణమితి స్మృతమ్ ॥ ౫॥
యత్రాల్పైరక్షరైః    శ్లిష్టైర్విచిత్రముపవర్ణ్యతే     ।
తమప్యక్షరసఙ్ఘాతం  విద్యాల్లక్షణసంజ్ఞితమ్   ॥ ౬॥
సిద్ధైరర్థైస్సమం   కృత్వా హ్యసిద్ధోఽర్థః   ప్రసాధ్యతే  ।
యత్ర శ్లక్ష్ణవిచిత్రార్థా    సా శోభేత్యభిధీయతే ॥ ౭॥

నాట్యశాస్త్రమ్  అధ్యాయః ౧౬

ధార్యమాణస్తు బహుభిర్వచనైః  కార్యయుక్తిభిః ।
న యః పర్యవతిష్ఠేత  సోఽభిమానస్తు సంజ్ఞితః  ॥ ౮॥
కీర్త్యమానైర్గుణైర్యత్ర    వివిధార్థసముద్భవైః   ।
దోషా న పరికథ్యన్తే తజ్జ్ఞేయం  గుణకీర్తనమ్ ॥ ౯॥
లోకే గుణాతిరిక్తానాం బహూనాం యత్ర నామభిః ।
ఏకోఽభిశబ్ద్యతే  యస్తు విజ్ఞేయం  గుణకీర్తనమ్ ॥ ౧౦॥
ఉత్సాహజననైః  స్పష్టైరర్థైరోపమ్యసంశ్రయైః     ।
ప్రసిద్ధైరుపగూఢం   చ జ్ఞేయం  ప్రోత్సాహనం  బుధైః  ॥ ౧౧॥
యత్రైకస్యాపి  శబ్దస్య  దర్శనాత్సుబహూన్యపి ।
యాన్తి సిద్ధిమనుక్తాని  తదుదాహరణం స్మృతమ్ ॥ ౧౨॥
నిరుక్తం ద్వివిధం ప్రోక్తం   తథ్యం చాతథ్యమేవ వా ।
సిద్ధిప్రసాధితం   తథ్యమతథ్యం చాప్రసాధితమ్  ॥ ౧౩॥
గుణానువాదో హీనానాముత్తమైరుపమాకృతః  ।
ఉత్తమార్థవిశేషో  యః స చాప్యతిశయః స్మృతః ॥ ౧౪॥
బహూనాం భాషమాణానామేకస్యార్థవినిర్ణయాత్   ।
సిద్ధోపమానవచనం  హేతురిత్యభిసంజ్ఞితః  ॥ ౧౫॥
అపదేశస్తు పరోక్షో యస్మాదుత్పద్యతేఽనుకరణేన ।
లక్షణసమానకరణాత్ సారూప్యం తత్తు నిర్దేశ్యమ్  ॥ ౧౬॥
అభూతపూర్వైర్యత్రార్థైస్తుల్యస్యార్థస్య     నిర్ణయః  ।
స మిథ్యాధ్యవసాయస్తు ప్రోచ్యతే  కావ్యలక్షణే ॥ ౧౭॥
బహూనాం తు ప్రధానానాం  మధ్యే యన్నామ కీర్త్యతే ।
ఏకార్థసాధనకృతం  సా సిద్ధిరితి  కీర్త్యతే ॥ ౧౮॥
గుణైర్బహుభిరేకార్థైః   పదైర్యః  సమ్ప్రశస్యతే ।
పదోచ్చయం తు తద్విద్యాన్నానార్థగ్రథనాత్మకమ్   ॥ ౧౯॥
ఆత్మభావముపన్యస్య పరసాదృశ్యయుక్తిభిః ।
తీవ్రార్థభాషణం   యత్స్యాదాక్రన్దః   స తు కీర్తితః ॥ ౨౦॥
హృదయస్థస్య  భావస్య సుస్పష్టార్థప్రదర్శనమ్    ।

అన్యాపదేశకథనైర్మనోరథ  ఇతి స్మృతః ॥ ౨౧॥
అపృష్టైరథవా  పృష్టైర్నిర్ణయః   క్రియతే  తు యః ।
ఆఖ్యానమితి తజ్జ్ఞేయం  లక్షణం నాటకాశ్రయమ్  ॥ ౨౨॥
ఆదౌ యత్క్రోధజననమన్తే హర్షప్రవర్ధనమ్    ।
యత్తు ప్రియం  పునర్వాక్యం సాయాఞ్చా పరికీర్తితా ॥ ౨౩॥
కార్యేషు విపరీతేషు యది కిఞ్చిత్ ప్రవర్తతే   ।
నివార్యతే చ కార్యజ్జ్ఞైః  ప్రతిషేధః  ప్రకీర్తితః   ॥ ౨౪॥
యత్రాకారోద్భవైర్వాక్యైరాత్మానమథవా    పరమ్ ।
పృచ్ఛన్నివాభిధత్తేఽర్థం  సా పృచ్ఛేత్యభిసంజ్ఞితా  ॥ ౨౫॥
విద్వాన్ పూర్వోపలబ్ధౌ యత్సమత్వముపపాదయేత్ ।
నిదర్శనకృతస్తజ్జ్ఞైః  స దృష్టాన్త   ఇతి స్మృతః ॥ ౨౬॥
అనేకయుక్తిమద్వాక్యమనేకార్థప్రసాధకమ్   ।
అనేకవాక్యసంయుక్తం తన్నిర్భాసనముచ్యతే ॥ ౨౭॥
అపరిజ్ఞాతతత్త్వార్థం   యత్ర వాక్యం సమాప్యతే ।
సోఽనేకత్వాద్విచారాణాం సంశయః పరికీర్తితః ॥ ౨౮॥
యత్ర శాస్త్రార్థసమ్పన్నాం   మనోరథసముద్భవామ్ ।
అప్రార్థనీయామన్యాం   వా విదుస్తామాశిషం బుధాః ॥ ౨౯॥
ఆదౌ యత్ క్రోధజననమన్తే  హర్షప్రవర్ధనమ్    ।
తత్ ప్రియం  వచనం జ్ఞేయమాశీర్వాదసమన్వితమ్  ॥ ౩౦॥
ఛలయుక్త్యా త్వన్యేషామభిసన్ధానాభిభావకంకపటమ్  ।
ద్విత్రిప్రయోగయుక్తో   విజ్ఞేయః  కపటసఙ్ఘాతః  ॥ ౩౧॥
దుర్జనోదాహృతై  రూక్షైః సభామధ్యేఽతితాడితః ।
అక్రోధః  క్రోధజననైర్వాక్యైర్యః    సా క్షమా భవేత్ ॥ ౩౨॥
దృష్ట్వైవావయవం  కఞ్చిద్భావో యత్రానుమీయతే  ।
ప్రాప్తిం  తామభిజానీయాల్లక్షణం  నాటకాశ్రయమ్  ॥ ౩౩॥
అకార్యం సహసా కృత్వాఽకృత్వా కార్యమథాపి వా ।
సన్తాపో మనసో యస్తు పశ్చాత్తాపః ప్రకీర్తితః   ॥ ౩౪॥

నాట్యశాస్త్రమ్  అధ్యాయః ౧౬

ప్రశ్రయేణార్థసంయుక్తం    యత్పరస్యానువర్తనమ్ ।
స్నేహాద్దాక్షిణ్యయోగాద్వా  సానువృత్తిస్తు సంజ్ఞితా  ॥ ౩౫॥
ప్రాప్తానాం  యత్ర దోషాణాం క్రియతే  శమనం పునః ।
సా జ్ఞేయా హ్యుపపత్తిస్తు లక్షణం నాటకాశ్రయమ్  ॥ ౩౬॥
సాధ్యతేయోఽర్థసమ్బన్ధో  మహద్భిః సమవాయతః ।
పరస్పరానుకూల్యేన సాయుక్తిః పరికీర్తితా ॥ ౩౭॥
యత్రాపసారయన్  దోషం గుణమర్థేన  యోజయేత్ ।
గుణాభివాదం దోషాన్ వా కార్యం తల్లక్షణం  విదుః ॥ ౩౮॥
అపూర్వక్రోధజనితమపరాధం  ప్రమృజ్య  యత్ ।
సేవార్థం  మధురం వాక్యమనునీతిః ప్రకీర్తితా   ॥ ౩౯॥
దోషైర్యదన్యనామోక్తైః   ప్రసిద్ధార్థైః    ప్రయోజయేత్  ।
అన్యత్రార్థేన   సమ్బద్ధం  జ్ఞేయం  తత్ పరిదేవనమ్ ॥ ౪౦॥
ఉపమారూపకం చైవ  దీపకం యమకం తథా ।
అలఙ్కారాస్తు విజ్ఞేయా  చత్వారో నాటకాశ్రయాః  ॥ ౪౧॥
యత్కిఞ్చిత్ కావ్యబన్ధేషు  సాదృశ్యేనోపమీయతే ।
ఉపమా నామ సా జ్ఞేయా  గుణాకృతిసమాశ్రయా  ॥ ౪౨॥
ఏకస్యైకేన  సా కార్యా హ్యనేకేనాథవా పునః ।
అనేకస్య తథైకేన  బహూనాం బహుభిస్తథా ॥ ౪౩॥
తుల్యం తే శశినా వక్త్రమిత్యేకేనైకసంశ్రయా    ।
శశాఙ్కవత్ ప్రకాశన్తే  జ్యోతీంషీతి భవేత్తు యా ॥ ౪౪॥
ఏకస్యానేకవిషయా సోపమా పరికీర్తితా ।
శ్యేనబర్హిణభాసానాం  తుల్యార్థమితి యా భవేత్ ॥ ౪౫॥
ఏకస్య బహుభిః సామ్యాదుపమా నాటకాశ్రయా  ।
బహూనాం బహుభిర్జ్ఞేయా  ఘనా ఇవ గజా ఇతి ॥ ౪౬॥
ప్రశంసా  చైవ  నిన్దా చ కల్పితా సదృశీ తథా ।
యా కిఞ్చిత్సదృశీ జ్ఞేయా  సోపమా పఞ్చధా బుధైః  ॥ ౪౭॥
ప్రశంసా  యథా -

దృష్ట్వా  తు తాం విశాలాక్షీం తుతోష మనుజాధిపః ।
మునిభిః సాధితాం కృచ్ఛ్రాత్ సిద్ధిం  మూర్తిమతీమివ ॥ ౪౮॥
నిన్దా యథా -

సా తం సర్వగుణైర్హీనం   సస్వజే కర్కశచ్ఛవిమ్ ।
వనే కణ్టకినం  వల్లీ దావదగ్ధమివ  ద్రుమమ్  ॥ ౪౯॥
కల్పితా యథా -

క్షరన్తో దానసలిలం లాలామన్థరగామినః  ।
మతఙ్గజా  విరాజన్తే జఙ్గమా  ఇవ పర్వతాః ॥ ౫౦॥
సదృశీ యథా -

యత్త్వయాద్య కృతం కర్మ పరిచిత్తానురోధినా ।
సదృశం తత్తవైవ  స్యాదతిమానుషకర్మణః ॥ ౫౧॥
కిఞ్చిత్సదృశీ యథా -

సమ్పూర్ణచన్ద్రవదనా   నీలోత్పలదలేక్షణా ।
మత్తమాతఙ్గగమనా  సమ్ప్రాప్తేయం సఖీ మమ ॥ ౫౨॥
ఉపమాయా బుధైరేతే  భేదా జ్ఞేయాః  సమాసతః ।
శేషా యే లక్షణైర్నోక్తాస్తే   గ్రాహ్యాః  కావ్యలోకతః ॥ ౫౩॥
నానాధికరణార్థానాం  శబ్దానాం  సమ్ప్రదీపకమ్ ।
ఏకవాక్యేన సంయుక్తం తద్దీపకముచ్యతే  ॥ ౫౪॥
ప్రసృతం  మధురం చాపి గుణైః  సర్వైరలఙ్కృతమ్  ।
కావ్యే యన్నాటకే విప్రాస్తద్దీపకమితి    స్మృతమ్ ॥ ౫౫॥
యథా - సరాంసి హంసైః  కుసుమైశ్చ  వృక్షా

మత్తైర్ద్విరేఫైశ్చ    సరోరుహాణి ।
గోష్ఠీభిరుద్యానవనాని  చైవ

తస్మిన్నశూన్యాని సదా క్రియన్తే  ॥ ౫౬॥
స్వవికల్పేన రచితం తుల్యావయవలక్షణమ్ ।
కిఞ్చిత్సాదృశ్యసమ్పన్నం యద్రూపం  రూపకం తు తత్ ॥ ౫౭॥
నానాద్రవ్యానురాగాద్యైర్యదౌపమ్యగుణాశ్రయమ్    ।
రూపనిర్వర్ణనాయుక్తం  తద్రూపకమితి  స్మృతమ్ ॥ ౫౮॥

యథా - పద్మాననాస్తాః కుముదప్రహాసా  వికాసినీలోత్పలచారునేత్రాః  ।
వాపీస్త్రియో  హంసకులైర్నః
స్వనద్భిర్విరేజురన్యోన్యమివాహ్వయన్త్యః ॥ ౫౯॥
శబ్దాభ్యాసస్తు  యమకం పదాదిషు వికల్పితమ్ ।
విశేషదర్శనఞ్చాస్య గదతో మే నిబోధత ॥ ౬౦॥
పాదాన్తయమకం చైవ  కాఞ్చీయమకమేవ చ ।
సముద్గయమకం  చైవ  విక్రాన్తయమకం   తథా ॥ ౬౧॥
యమకం చక్రవాలం  చ సన్దష్టయమకం   తథా ।
పదాదియమకఞ్చైవ  హ్యామ్రేడితమథాపి  చ ॥ ౬౨॥
చతుర్వ్యవసితఞ్చైవ  మాలాయమకమేవ చ ।
ఏతాదృశవిధం జ్ఞేయం  యమకం నాటకాశ్రయమ్  ॥ ౬౩॥
చతుర్ణాం  యత్ర పాదానామన్తే స్యాత్సమమక్షరమ్ ।
తద్వై  పాదాన్తయమకం విజ్ఞేయం  నామతో యథా ॥ ౬౪॥
దినక్షయాత్ సంహృతరశ్మిమణ్డలం

దివీవ లగ్నం తపనీయమణ్డలమ్  ।
విభాతి తామ్రం  దివి సూర్యమణ్డలం

యథా తరుణ్యాః స్తనభారమణ్డలమ్   ॥ ౬౫॥
లోకానాం ప్రభవిష్ణుర్దైత్యేన్ద్రగదానిపాతనసహిష్ణుః      ।
జయతి సురదైత్యజిష్ణుర్భగవానసురవరమథనకారీ   విష్ణుః  ॥ ౬౬॥
పాదస్యాన్తే తథా చాదౌ స్యాతాం యత్ర సమే పదే ।
తత్కాఞ్చీయమకం చైవ  విజ్ఞేయం  సూరిభిర్యథా ॥ ౬౭॥
యామంయామం చన్ద్రవతీనాం  ద్రవతీనాం

వ్యక్తావ్యక్తా సారజనీనాం రజనీనామ్ ।
ఫుల్లే ఫుల్లే సమ్భ్రమరే వాభ్రమరే  వా

రామా రామా విస్మయతే చ స్మయతే చ ॥ ౬౮॥
అర్ధేనైకేన   యద్వృత్తం సర్వమేవ సమాప్యతే ।
సముద్గయమకం  నామ తజ్జ్ఞేయం  పణ్డితైర్యథా   ॥ ౬౯॥
కేతకీకుసుమపాణ్డురదన్తః

శోభతే ప్రవరకాననహస్తీ  ।
కేతకీకుసుమపాణ్డురదన్తః

శోభతే ప్రవరకాననహస్తీ  ॥ ౭౦॥
ఏకైకం  పాదముత్క్రమ్య ద్వౌ పాదౌ సదృశౌ యది ।
విక్రాన్తయమకం   నామ తద్విజ్ఞేయమిదం  యథా ॥ ౭౧॥
స పూర్వం వారణోభూత్వా ద్విశ‍ృఙ్గ ఇవ పర్వతః ।
అభవద్దన్తవైకల్యాద్విశ   ‍ృఙ్గ ఇవ పర్వతః ॥ ౭౨॥
పూర్వస్యాన్తేన పాదస్య పరస్యాదిర్యదా సమః ।
చక్రవచ్చక్రవాలం   తు విజ్ఞేయం  నామతో యథా ॥ ౭౩॥
తుల్యాత్పాదద్వయాదన్త్యాదేకేనాదిర్యదా సమః ।
సర్వత్ర చక్రవాలన్తు  తద్విజ్ఞేయం  బుధైర్యథా  ॥ ౭౪॥
శైలా  యథా శత్రుభిరాహతా  హతా

హతాశ్చ భూయస్త్వనుపుఙ్ఖపుఙ్ఖగైః    ।
ఖగైశ్చ  సర్వైర్యుధి  సఞ్చితాశ్చితా-

శ్చితాధిరూఢా నిహితాస్తలైస్తలైః    ॥ ౭౫॥
ఆదౌ ద్వౌ యత్ర పాదౌ తు భవేతామక్షరే సమౌ ।
సన్దష్టయమకం   నామ విజ్ఞేయం  తద్బుధైర్యథా  ॥ ౭౬॥
పశ్య పశ్య రమణస్య మే గుణాన్

యేన యేన వశగాం కరోతి మామ్ ।
యేన యేన హి సమేతి దర్శనం

తేన తేన వశగాం కరోతి మామ్ ॥ ౭౭॥
ఆదౌ పాదస్య తు యత్ర స్యాత్ సమావేశః సమాక్షరః ।
పాదాదియమకం నామ తద్విజ్ఞేయం  బుధైర్యథా  ॥ ౭౮॥
విష్ణుః  సృజతి భూతాని విష్ణుః  సంహరతే ప్రజాః  ।
విష్ణుః  ప్రసూతే  త్రైలోక్యం  విష్ణుర్లోకాధిదైవతమ్    ॥ ౭౯॥
పాదస్యాన్తం పదం యత్ర ద్విర్ద్విరేకమిహోచ్యతే  ।
జ్ఞేయమామ్రేడితం   నామ యమకం తత్ర సూరిభిః ॥ ౮౦॥
విజృమ్భితం నిఃశ్వసితం ముహుర్ముహుః

కథం విధేయం స్మరణం పదే పదే ।
యథా చ తే ధ్యానమిదం పునః పున-
ర్ధువంగతా  తే రజనీ వినా వినా ॥ ౮౧॥

సర్వే పాదాః సమా యత్ర భవన్తి నియతాక్షరాః ।
చతుర్వ్యవసితం నామ తద్విజ్ఞేయం  బుధైర్యథా  ॥ ౮౨॥
వారణానామయమేవ కాలో

వారణానామయమేవ కాలః ।
వారణానామయమేవ కాలో

వారణానామయమేవ కాలః ॥ ౮౩॥
నానారూపైః  స్వరైర్యుక్తం   యత్రైకం  వ్యఞ్జనం  భవేత్ ।
తన్మాలాయమకం నామ విజ్ఞేయం  పణ్డితైర్యథా   ॥ ౮౪॥
లలీ బలీ హలీ మాలీ ఖేలీ మాలీ సలీ జలీ ।
ఖలో బలోఽబలో మాలీ ముసలీ త్వాభిరక్షతు ॥ ౮౫॥
అసౌ హి రామా రతివిగ్రహప్రియా 

రహఃప్రగల్భా  రమణం మనోగతమ్ ।
రతేన రాత్రిం  రమయేత్ పరేణ వా

న చేదుదేష్యత్తరుణః పరో రిపుః ॥ ౮౬॥
న పుష్కరాక్షః క్షతజోక్షితాక్షః క్షరత్క్షతేవ్యః
క్షతజందురీక్షః ।
క్షతైర్గవాక్షైరివ   సంవృతాజ్ఞః  సాక్షాత్
సహస్రాక్ష  ఇవావభాతి ॥ ౮౭॥
ఏభిరర్థక్రియాపేక్షైః   కార్యం కావ్యం తు లక్షణైః  ।
అతః పరం ప్రవక్ష్యామి  కావ్యే దోషాన్ గుణాంస్తథా ॥ ౮౮॥
గూఢార్థమర్థాన్తరమర్థహీనం   

భిన్నార్థమేకార్థమభిప్లుతార్థమ్     ।
న్యాయావపేతం విషమం విసన్ధి

శబ్దచ్యుతం  వై దశ కావ్యదోషాః ॥ ౮౯॥
పర్యాయశబ్దాభిహతం  గూఢార్థమభిసంజ్ఞితమ్   ।

అవర్ణ్యం  వర్ణ్యతే  యత్ర తదర్థాన్తరమిష్యతే   ॥ ౯౦॥
అర్థహీనం  త్వసమ్బద్ధం  సావశేషార్థమేవ  చ ।
భిన్నార్థమభివిజ్ఞేయమసభ్యం   గ్రామ్యమేవ  చ ॥ ౯౧॥
వివక్షితోఽన్య ఏవార్థో యత్రాన్యార్థేన   భిద్యతే ।
భిన్నార్థం  తదపి ప్రాహుః  కావ్యం కావ్యవిచక్షణాః ॥ ౯౨॥
అవిశేషాభిధానం యత్ తదేకార్థమితి  స్మృతమ్ ।
అభిప్లుతార్థం   విజ్ఞేయం  యత్ పదేన సమస్యతే ॥ ౯౩॥
న్యాయాదపేతం విజ్ఞేయం  ప్రమాణపరివర్జితమ్   ।
వృత్తభేదో భవేద్యత్ర విషమం నామ తద్భవేత్ ॥ ౯౪॥
అనుపశిష్టశబ్దం   యత్ తద్విసన్ధీతి  కీర్తితమ్  ।
శబ్దచ్యుతఞ్చ  విజ్ఞేయమశబ్దస్వరయోజనాత్   ॥ ౯౫॥
ఏతే దోషాస్తు విజ్ఞేయాః  సూరిభిర్నాటకాశ్రయాః  ।
గుణా విపర్యయాదేషాం మాధుర్యౌదార్యలక్షణాః ॥ ౯౬॥
శ్లేషః  ప్రసాదః  సమతాసమాధిర్మాధుర్యమోజః పదసౌకుమార్యమ్ ।
అర్థస్య  చ వ్యక్తిరుదారతా  చ కాన్తిశ్చ కావ్యస్య గుణా దశైతే  ॥ ౯౭॥
ఈప్సితేనార్థజాతేన  సమ్బద్ధానాం  పరస్పరమ్ ।
శ్లిష్టతా  యా పదానాం హి శ్లేష  ఇత్యభిధీయతే ॥ ౯౮॥
విచారగహనం యత్స్యాత్ స్ఫుటఞ్చైవ  స్వభావతః ।
స్వతః సుప్రతిబద్ధఞ్చ   శ్లిష్టం   తత్ పరికీర్త్యతే ॥ ౯౯॥
అప్యనుక్తో బుధైర్యత్ర  శబ్దోఽర్థో  వా ప్రతీయతే  ।
సుఖశబ్దార్థసంయోగాత్   ప్రసాదః  పరికీర్త్యతే ॥ ౧౦౦॥
నాతిచూర్ణపదైర్యుక్తా   న చ వ్యర్థాభిదాయిభిః  ।
దుర్బోధనైశ్చ  న కృతా సమత్వాత్ సమతా మతా ॥ ౧౦౧॥
అన్యోన్యసదృశా యత్ర తథా హ్యన్యోన్యభూషణాః ।
అలఙ్కారా గుణాశ్చైవ  సమాః స్యుః సమతాం మతాః ॥ ౧౦౨॥
అభియుక్తైర్విశేషస్తు  యోఽర్థస్యేహోపలక్ష్యతే  ।
తేన చార్థేన  సమ్పన్నః సమాధిః పరికీర్త్యతే ॥ ౧౦౩॥

ఉపమాస్విహ దృష్టానామర్థానాం   యత్నతస్తథా ।
ప్రాప్తానాం  చాతిసంక్షేపాత్ సమాధిర్నిర్ణయో  యతః ॥ ౧౦౪॥
బహుశో యచ్ఛ్రుతం వాక్యముక్తం వాపి పునః పునః ।
నోద్వేజయతి యస్మాద్ధి తన్మాధుర్యమితి స్మృతమ్ ॥ ౧౦౫॥
సమాసవద్భిర్వివిధైర్విచిత్రైశ్చ   పదైర్యుతమ్  ।
సానుస్వారైరుదారైశ్చ   తదోజః పరికీర్త్యతే ॥ ౧౦౬॥
అవగీతోఽపి హీనోఽపి స్యాదుదాత్తావభాసకః ।
యత్ర శబ్దార్థసమ్పత్తిస్తదోజః    పరికీర్తితమ్ ॥ ౧౦౭॥
సుఖప్రయోజ్యైర్యచ్ఛబ్దైర్యుక్తం     సుశ్లిష్టసన్ధిభిః    ।
సుకుమారార్థసంయుక్తం  సౌకుమార్యం తదుచ్యతే ॥ ౧౦౮॥
సుప్రసిద్ధాభిధానా   తు లోకకర్మవ్యవస్థితా  ।
యా క్రియా  క్రియతే  కావ్యే సార్థవ్యక్తిః   ప్రతీయతే  ॥ ౧౦౯॥
యస్యార్థానుప్రవేశేన   మనసా పరికల్ప్యతే ।
అనన్తరం ప్రయోగస్తు  సాఽర్థవ్యక్తిరుదాహృతా   ॥ ౧౧౦॥
దివ్యభావపరీతం యచ్ఛృఙ్గారాద్భుతయోజితమ్  ।
అనేకభావసంయుక్తముదారత్వం ప్రకీర్తితమ్   ॥ ౧౧౧॥
అనేకార్థవిశేషైర్యత్   సూక్తైః  సౌష్ఠవసంయుతైః   ।
ఉపేతమతిచిత్రార్థైః   ఉదాత్తం తచ్చ కీర్త్యతే ॥ ౧౧౨॥
యన్మనశ్శ్రోత్రవిషయమాహ్లాదయతి   హీన్దువత్  ।
లీలాద్యర్థోపపన్నాం  వా తాం కాన్తిం కవయో విదుః ॥ ౧౧౩॥
యోమనశ్శ్రోత్రవిషయః  ప్రసాదజనకో  భవేత్ ।
శబ్దబన్ధః   ప్రయోగేణ  స కాన్త ఇతి భణ్యతే ॥ ౧౧౪॥
ఏవమేతే హ్యలఙ్కారా గుణా దోషాశ్చ కీర్తితాః ।
ప్రయోగమేషాం  చ పునర్వక్ష్యామి రససంశ్రయమ్  ॥ ౧౧౫॥
లఘ్వక్షరప్రాయకృతముపమారూపకాశ్రయమ్   ।
కావ్యం కార్యం తు నాట్యజ్ఞైః  వీరరౌద్రాద్భుతాశ్రయమ్   ॥ ౧౧౬॥
గుర్వక్షరప్రాయకృతం  బీభత్సే కరుణే తథా ।

కదాచిద్రౌద్రవీరాభ్యాం   యదాఘర్షణజం  భవేత్ ॥ ౧౧౭॥
రూపదీపకసంయుక్తమార్యావృత్తసమాశ్రయమ్  ।
శ‍ృఙ్గారే  చ రసే వీరే కావ్యం స్యాన్నాటకాశ్రయమ్  ॥ ౧౧౮॥
ఉత్తరోత్తరసంయుక్తం వీరే కావ్యం తు యద్భవేత్ ।
జగత్యతిజగత్యాం వా సంకృత్యాం వాపి తద్భవేత్ ॥ ౧౧౯॥
తథైవ  యుద్ధసమ్ఫేటా  ఉత్కృత్యాం సమ్ప్రకీర్తితౌ  ।
కరుణే శక్వరీ జ్ఞేయా  తథైవాతిధృతిర్భవేత్  ॥ ౧౨౦॥
యద్వీరే కీర్తితం చ్ఛన్దః  తద్రౌద్రేఽపి   ప్రయోజయేత్  ।
శేషాణామర్థయోగేన  చ్ఛన్దః  కార్యః ప్రయోక్తృభిః  ॥ ౧౨౧॥
యచ్ఛన్దః  పూర్వముద్దిష్టం   విషమార్ధసమే  సమమ్ ।
ఉదారమధురైః  శబ్దైస్తత్కార్యం   తు రసానుగమ్ ॥ ౧౨౨॥
శబ్దానుదారమధురాన్  ప్రమదాభిధేయాన్

నాట్యాశ్రయేషు  కృతిషు ప్రయయేత  కర్తుమ్ ।
తైర్భూషితా  బహు విభాన్తి హి కావ్యబన్ధాః

పద్మాకరా వికసితా ఇవ రాజహంసైః  ॥ ౧౨౩॥
త్రివిధం  హ్యక్షరం కార్యం కవిభిర్నాటకాశ్రయమ్  ।
హ్రస్వం  దీర్ఘం  ప్లుతఞ్చైవ   రసభావవిభావకమ్ ॥ ౧౨౪॥
ఏకమాత్రం  భవేద్ హ్రస్వం  ద్విమాత్రం  దీర్ఘమిష్యతే  ।
ప్లుతం  చైవ  త్రిమాత్రం   స్యాదక్షరం స్వరయోజనాత్ ॥ ౧౨౫॥
స్మృతే చాసూయితే చైవ  తథా చ పరిదేవితే ।
పఠతాం బ్రాహ్మణానాఞ్చ  ప్లుతమక్షరమిష్యతే  ॥ ౧౨౬॥
అకారస్తు స్మృతే కార్యం ఊకారశ్చాప్యసూయితే ।
పరిదేవితే తు హాకార ఓంకారోఽధ్యయనే తథా ॥ ౧౨౭॥
హ్రస్వదీర్ఘప్లుతానీహ    యథాభావం యథారసమ్ ।
కావ్యయోగేషు సర్వేషు హ్యక్షరాణి ప్రయోజయేత్  ॥ ౧౨౮॥
చేక్రీడితప్రభృతిభిర్వికృతైస్తు    శబ్దైః

యుక్తా న భాన్తి లలితా భరతప్రయోగాః  ।
యజ్ఞక్రియేవ   రురుచర్మధురైః  కృతాక్తైః

వేశ్యా ద్విజైరివ  కమణ్డలుదణ్డహస్తైః    ॥ ౧౨౯॥
మృదులలితపదార్థం  గూఢశబ్దార్థహీనం 

బుధజనసుఖభోగ్యం యుక్తిమన్నృత్తయోగ్యమ్ ।
బహురసకృతమార్గం  సన్ధిసన్ధానయుక్తం 

భవతి జగతియోగ్యం నాటకం ప్రేక్షకాణామ్  ॥ ౧౩౦॥
అనుబన్ధః

భూషణాక్షరసఙ్ఘాతౌ  శోభోదాహరణే తథా ।
హేతుసంశయదృష్టాన్తాః  ప్రాప్తాభిప్రాయ   ఏవ చ ॥ ౧౩౧॥
నిదర్శనం నిరుక్తం చ సిద్ధిశ్చాథ  విశేషణమ్ ।
గుణాతిపాతాతిశయౌ తుల్యతర్కః పదోచ్చయః ॥ ౧౩౨॥
దృష్టం  చైవోపదిష్టం   చ విచారస్తద్విపర్యయః ।
భ్రంశశ్చానునయో మాలా దాక్షిణ్యం గర్హణం  తథా ॥ ౧౩౩॥
అర్థాపత్తిః  ప్రసిద్ధిశ్చ   పృచ్ఛా సారూప్యమేవ చ ।
మనోరథశ్చ లేశశ్చ క్షోభోఽథ గుణకీర్తనమ్ ॥ ౧౩౪॥
జ్ఞేయాన్యనుక్తసిద్ధిశ్చ   ప్రియం  వచనమేవ చ ।
షట్త్రింశల్లక్షణాన్యేవ   కావ్యబన్ధేషు  నిర్దిశేత్  ॥ ౧౩౫॥
అలఙ్కారైర్గుణైశ్చైవ     బహుభిః సమలంకృతమ్ ।
భూషణైరివ  చిత్రార్థైస్తద్    భూషణమితి స్మృతమ్ ॥ ౧౩౬॥
యత్రాల్పైరక్షరైః    శ్లిష్టైర్విచిత్రముపవర్ణ్యతే     ।
తమప్యక్షరసఙ్ఘాతం  విద్యాల్లక్షణసంజ్ఞితమ్   ॥ ౧౩౭॥
సిద్ధైరర్థైః   సమం కృత్వా హ్యసిద్ధోఽర్థః   ప్రయుజ్యతే  ।
యత్ర శ్లిష్టా  విచిత్రార్థా  సా శోభేత్యభిధీయతే ॥ ౧౩౮॥
యత్ర తుల్యార్థయుక్తేన  వాక్యేనాభిప్రదర్శనాత్  ।
సాధ్యన్తే నిపుణైరర్థాస్తదుదాహరణం    స్మృతమ్ ॥ ౧౩౯॥
యత్ ప్రయోజనసామర్థ్యాత్   వాక్యమిష్టార్థసాధకమ్   ।
సమాసోక్తం మనోగ్రాహి  స హేతురితి సంజ్ఞితః  ॥ ౧౪౦॥
అపరిజ్ఞాతతత్త్వార్థం   వాక్యం యత్ర సమాప్యతే ।

అనేకత్వాద్విచారాణాం స సంశయ ఇతి స్మృతః ॥ ౧౪౧॥
సర్వలోకమనోగ్రాహి  యస్తు పక్షార్థసాధకః  ।
హేతోర్నిదర్శనకృతః స దృష్టాన్త   ఇతి స్మృతః ॥ ౧౪౨॥
దృష్ట్వైవావయవాన్  కాంశ్చిద్ భావో యత్రానుమీయతే  ।
ప్రాప్తిం  తామపి జానీయాల్లక్షణం  నాటకాశ్రయమ్  ॥ ౧౪౩॥
అభూతపూర్వోయోఽప్యర్థః  సాదృశ్యాత్పరికల్పితః ।
లోకస్య హృదయగ్రాహీ  సోఽభిప్రాయ  ఇతి స్మృతః ॥ ౧౪౪॥
యత్రార్థానాం   ప్రసిద్ధానాం   క్రియతే  పరికీర్తనమ్ ।
పరాపేక్షాద్యుదాసార్థం  తన్నిదర్శనముచ్యతే ॥ ౧౪౫॥
నిరవద్యస్య వాక్యస్య పూర్వోక్తార్థప్రసిద్ధయే    ।
యదుచ్యతే తు వచనం నిరుక్తం తదుదాహృతమ్ ॥ ౧౪౬॥
బహూనాం చ ప్రధానానాం  నామ యత్రాభికీర్త్యతే  ।
అభిప్రేతార్థసిద్ధ్యర్థం     సా సిద్ధిరభిధీయతే  ॥ ౧౪౭॥
సిద్ధాన్  బహూన్ ప్రధానార్థాన్   ఉక్త్వా యత్ర ప్రయుజ్యతే  ।
విశేషయుక్తం వచనం విజ్ఞేయం  తద్విశేషణమ్ ॥ ౧౪౮॥
గుణాభిధానైర్వివిధైర్విపరీతార్థయోజితైః     ।
గుణాతిపాతో మధురైర్నిష్ఠురార్థైర్భవేదథ    ॥ ౧౪౯॥
బహూన్ గుణాన్ కీర్తయిత్వా సామాన్యజనసమ్భవాన్ ।
విశేషః కీర్త్యతే  యస్తు జ్ఞేయః  సోఽతిశయో బుధైః  ॥ ౧౫౦॥
రూపకైరుపసాభిర్వా  తుల్యార్థైః  సుప్రయోజితైః   ।
అప్రత్యక్షార్థసంస్పర్శస్తుల్యతర్కః   ప్రకీర్తితః   ॥ ౧౫౧॥
బహూనాం చ ప్రయుక్తానాం  పదానాం బహుభిః పదైః  ।
ఉచ్చయః సదృశార్థో యః స విజ్ఞేయః  పదోచ్చయః ॥ ౧౫౨॥
యథాదేశం యథాకాలం యథారూపం చ వర్ణ్యతే  ।
యత్ప్రత్యక్షం పరోక్షం వా దృష్టం  తద్వర్ణతోఽపి  వా ॥ ౧౫౩॥
పరిగృహ్య తు శాస్త్రార్థం   యద్వాక్యమభిధీయతే ।
విద్వన్మనోహరం స్వన్తముపదిష్టం  తదుచ్యతే ॥ ౧౫౪॥

పూర్వాశయసమానార్థైరప్రత్యక్షార్థసాధనైః     ।
అనేకోపాధిసంయుక్తో విచారః పరికీర్తితః ॥ ౧౫౫॥
విచారస్యాన్యథాభావస్తథా దృష్టోపదిష్టయోః   ।
సన్దేహాత్కల్ప్యతే  యస్తు స విజ్ఞేయో  విపర్యయః ॥ ౧౫౬॥
వాచ్యమర్థం  పరిత్యజ్య దృష్టాదిభిరనేకధా  ।
అన్యస్మిన్నేవ పతనాదిహ భ్రంశః  స ఇష్యతే ॥ ౧౫౭॥
ఉభయోః ప్రీతిజననో  విరుద్ధాభినివిష్టయోః   ।
అర్థస్య  సాధకశ్చైవ  విజ్ఞేయోఽనునయో  బుధైః  ॥ ౧౫౮॥
ఈప్సితార్థప్రసిద్ధ్యర్థం     కీర్త్యతే  యత్ర సూరిభిః ।
ప్రయోజనాన్యనేకాని  సా మాలేత్యభిసంజ్ఞితా  ॥ ౧౫౯॥
హృష్టైః  ప్రసన్నవదనైర్యత్పరస్యానువర్తనమ్   ।
క్రియతే  వాక్యచేష్టాభిస్తద్దాక్షిణ్యమితి   స్మృతమ్ ॥ ౧౬౦॥
యత్ర సంకీర్తయన్ దోషం గుణమర్థేన  దర్శయేత్ ।
గుణాతిపాతాద్ దోషాద్వా గర్హణం  నామ తద్భవేత్ ॥ ౧౬౧॥
అర్థాన్తరస్య   కథనే యత్రాన్యోఽర్థః   ప్రతీయతే  ।
వాక్యమాధుర్యసమ్పన్నా సార్థాపత్తిరుదాహృతా  ॥ ౧౬౨॥
వాక్యైః  సాతిశయైరుక్తా  వాక్యార్థస్య  ప్రసాధకైః   ।
లోకప్రసిద్ధైర్బహుభిః   ప్రసిద్ధిరితి   కీర్తితా  ॥ ౧౬౩॥
యత్రాకారోద్భవైర్వాక్యైరాత్మానమథవా    పరమ్ ।
పృచ్ఛ్యతే చాభిధత్తేఽర్థం  సా పృచ్ఛేత్యభిసంజ్ఞితా  ॥ ౧౬౪॥
దృష్టశ్రుతానుభూతార్థకథనాదిసముద్భవమ్    ।
సాదృశ్యం క్షోభజననం సారూప్యమితి సంజ్ఞితమ్  ॥ ౧౬౫॥
హృదయస్థస్య  వాక్యస్య గూఢార్థస్య  విభావకమ్ ।
అన్యాపదేశైః  కథనం మనోరథ ఇతి స్మృతః ॥ ౧౬౬॥
యద్వాక్యం వాక్యకుశలైరుపాయేనాభిధీయతే  ।
సదృశార్థాభినిష్పత్త్యాః  స లేశ ఇతి కీర్తితః ॥ ౧౬౭॥
పరదోషైర్విచిత్రార్థైర్యత్రాత్మా     పరికీర్త్యతే ।

అదృష్టోఽప్యన్యోఽపి  వా కశ్చిత్ స తు క్షోభ ఇతి స్మృతః ॥ ౧౬౮॥
లోకే గుణాతిరిక్తానాం గుణానాం యత్ర నామభిః ।
ఏకోఽపి శబ్ద్యతే  తత్తు విజ్ఞేయం  గుణకీర్తనమ్ ॥ ౧౬౯॥
ప్రస్తావేనైవ   శేషోఽర్థః  కృత్స్నో యత్ర ప్రతీయతే  ।
వచనేన వినానుక్తసిద్ధిః  సా పరికీర్తితా ॥ ౧౭౦॥
యత్ప్రసన్నేన మనసా పూజ్యం పూజయితుం వచః ।
హృష్టప్రకాశనార్థం    తు సా ప్రియోక్తిరుదాహృతా  ॥ ౧౭౧॥
ఏతాని కావ్యస్య చ లక్షణాని

షట్త్రింశదుద్దేశనిదర్శనాని   ।
ప్రబన్ధశోభాకరణాని   తజ్జ్ఞైః

సమ్యక్ ప్రయోజ్యాని  రసాయనాని ॥ ౧౭౨॥
ఇతి భరతీయే నాట్యశాస్త్రే వాగభినయే
కావ్యలక్షణో నామ షోడశోఽధ్యాయః ।

